
　禽獮之斯爲盡職矣乎曰未也必也使生民安其業

　相生相養率自耻於爲盜焉斯爲盡職云耳然此豈

　易能哉守令者民之師帥守令帥民以仁而民不暴

　帥民以廉而民不貪則民之安其業耻扵爲盜實爲

　守令使之爾在昔龔黃卓魯治績之著載之史傳可

　考也然守令安得其責若是哉上者下之所視效故

　曰上有好者下必有甚焉者矣守令之上爲監司監

　司之上爲都御史都御史身也監司臂也守令指也

　身使臂臂使指轉移變化之機固在此而不在彼焉

　昔君陳監𣪞成王命之曰爾克敬典在德時乃罔不

